
14 верасня ў Баранавічах быў зарэгістраваны 

 тысячны нованароджаны. 

Ім стаў трэці дзіця ў сям'і Арцюхевіч – імя хлапчука 

Мірон. 

   Першы дакумент маляняці бацьку выдалі ў загсе ва ўрачыстай 

абстаноўцы – у гонар 105-годдзя органаў ЗАГС. Ўручылі памятную 

паштоўку з віншаваннямі і сведчанне ў цвёрдай вокладцы з залатымі 

літарамі. Сімвалічна, што маму з малым, які з'явіўся на свет 8 верасня, 

выпісвалі з радзільні напярэдадні свята – Дня народнага адзінства. 

Менавіта адзінства сям'і складае аснову моцнай дзяржавы. 

  Пакуль тата чакае жонку і сыночка ля ўваходу ў пакой выпіскі 

радзільнага дома, успамінае, як усё пачыналася: 

- Я з Каўпеніцы, Юля з Анісімавічаў. Сустрэліся ў маладым парку. Я быў 

з кампаніяй, яна сама падышла да нас, пазнаёміліся. Пачалі сустракацца, 

цягнуць не сталі-неўзабаве стварылі сям'ю. Пажаніліся мы летам 2016 

года. Дзяцей хацелі адразу, марылі, каб у сям'і іх было як мінімум двое. 

Бо я рос адзін, у раннім дзяцінстве страціў бацьку, а сем гадоў таму не 

стала і мамы. Таму заўсёды хацелася, каб у доме гучаў дзіцячых смех, усе 

былі дружнымі, каб была любоў, паразуменне. 

  У сям'і 31-гадовага Андрэя і 30 – гадовай Юліі ўжо выхоўваецца 

дзве старэйшыя дачкі-Мілана, якой 3 кастрычніка споўніцца 4 года, і 

двухгадовая Ева. Дзяўчынкі з нецярпеннем чакаюць сустрэчы з братам. 

Ён нарадзіўся ў мінулы чацвер у 22.55 здаровым і моцным-вагой 2 кг 980 

г і ростам 51 см. 

  Андрэй стараецца забяспечыць усю сям'ю-працуе фармоўшчыкам 

на заводзе ЖБК. У хуткім часе сямейства пераедзе ў новую кватэру, 

пабудаваную ў шматпавярхоўцы на вуліцы Прафесійнай. 

Сёння ж падтрымаць новаспечанага тату прыехалі яго сябар і будучы 

хросны тата Мірона, Сяргей, і хросная Андрэя і цётка ў адной асобе – Іна 

Вікенцьеўна. 

  Андрэй падрыхтаваўся грунтоўна: купіў букет жонцы, надзьмуў 

шары. А яго бабуля і дзядуля чакаюць усіх у поўным складзе на 

святочную вячэру. 

  І вось з дзвярэй радзільні выходзіць тата з горда паднятай галавой, 

беражліва трымаючы на руках белы скрутак. 

- Дзякуй за сына, - шчыра прамаўляе Андрэй і цалуе жонку. 

  У вачах таты і мамы – невымоўнае шчасце. 



- Андрэй - мой другі сыночак, можна сказаць, я яго вельмі люблю, – са 

слязамі радасці прамаўляе Іна Вікенцьеўна. - Вельмі шчаслівая за іх 

сям'ю. Хочацца, каб гэты дзень запомніўся, каб маляня яшчэ мацней 

замацаваў іх адносіны. Хай яны берагуць адзін аднаго, а дзеткі радуюць 

бацькоў і будуць здаровенькі. А мы ім будзем усяляк дапамагаць. 

 



 
 

 



 
 

 



 
 

 



 

 



 
 

 


